
laghutattvasudhA Commentary on shrIdakShiNAmUrti stotram

లఘుతత్త్వసుధా శ్రీదక్షిణామూర్తిస్తోత్రవ్యాఖ్యా 

శ్రీ శఙ్కరభగవత్పాదాచార్యప్రణీతం
శ్రీ దక్షిణామూర్తిస్తోత్రమ్

శ్రీ స్వయంప్రకాశయతి  విరచిత లఘుతత్త్వసుధాఖ్యవ్యాఖ్యాసమేతమ్
శ్రీ దక్షిణామూర్తిస్తోత్రమ్

మౌనవ్యాఖ్యాప్రకటితపరబ్రహ్మతత్త్వం   యువానం
వర్షిష్ఠాన్తేవసదృషిగణైరావృతం     బ్రహ్మనిష్ఠైః   ।

ఆచార్యేన్ద్రం  కరకలితచిన్ముద్రమానమానన్దమూర్తిం 
స్వాత్మారామం ముదితవదనం దక్షిణామూర్తిమీడే ॥
లఘుతత్త్వసుధా

కైవల్యానన్దయోగీన్ద్ర    శుద్ధానన్దయతీశ్వరౌ   ।
నత్వారభే లఘువ్యాఖ్యాం దక్షిణాశాముఖస్తుతేః ॥

అవతారికా
ఇహ ఖలు సర్వజ్ఞో భగవాన్ భాష్యకారో
లోకానుగ్రహైకప్రయోజనకృతశరీరపరిగ్రహః     సకలవేదాన్తదుగ్ధాబ్ధేః 
న్యాయమన్దరేణ  విచారనిర్మథనాదావిర్భూతాద్వైతామృతస్య
విన్యాసకలశభూతం శ్రీదక్షిణామూర్తిస్తోత్రం   సకలలోకానుజిఘృక్షయా
భోక్తృజీవభోగ్యజగత్ భోగప్రదపరమేశ్వరమోక్షప్రద   -గురూణాం
అత్యన్తాభేదబోధకం సకృత్పఠనశ్రవణార్థమననాదిమాత్రేణ  
పరమపురుషార్థప్రాపకమారభమాణః   తస్య వేదాన్తసారభూత
నవనీతపిణ్డాత్మకత్వేన  తదీయవిషయాదిభిరేవ తద్వత్తాసిద్ధిమభిప్రేత్య 
ఆదౌ ప్రతీచస్సకలజగదధిష్ఠానత్వేన   పరమేశ్వరతాం దర్శయన్
దక్షిణాశాముఖం పరమేశ్వరం మనసా పూజయతి – విశ్వమితి ।

విశ్వం దర్పణదృశ్యమాననగరీతుల్యం నిజాన్తర్గతం
పశ్యన్నాత్మని మాయయా బహిరివోద్భూతం యథా నిద్రయా  ।

యః సాక్షాత్కురుతే ప్రబోధసమయే  స్వాత్మానమేవాద్వయం
తస్మై  శ్రీగురుమూర్తయే  నమ ఇదం శ్రీదక్షిణామూర్తయే  ॥ ౧॥

విశ్వమ్ - వివిధప్రత్యయగమ్యం  వియదాది సర్వమిదం జగత్,
నిజాన్తర్గతమ్  - నిజమ్ - స్వీయమ్,అన్తః -మధ్యం, గతమ్ -ప్రాప్తమ్
ప్రత్యక్స్వరూపే  స్థితమితి యావత్ ।

నిర్వికారే నీరన్ధ్రేఽతిస్వచ్ఛేఽసఙ్గే  సూక్ష్మే ప్రతీచి
జగతస్తద్విపరీతస్య స్థితౌ  తత్సదృశం దృష్టాన్తమాహ 
దర్పణదృశ్యమాననగరీతుల్యమితి ; దర్పణే -ఆదర్శే, నీరన్ధ్రే  అసఙ్గే
స్వచ్ఛే సూక్ష్మే నిర్వికారే ప్రతిబిమ్బితా  సతీ, దృశ్యమానా -అవలోక్యమానా
యా, నగరీ పురీ, చతుర్దశ  సన్నివేశా సప్తవాపీయుక్తా నానోపవనా
దక్షిణోత్తరతోఽతిమనోహరమార్గద్వయవిరాజితా  అనేకక్రీడాశిఖరియుతా
నానావిధజనసంకులా క్వచిత్ కష్టమార్గప్రదేశయుతా    చ, తత్తుల్యమ్ -

తత్సమానమ్ ।
తదుక్తం భారతీతీర్థైః  –

“నిశ్ఛిద్రదర్పణే  భాతి వస్తుగర్భం బృహత్ వియత్ ।
సచ్చిత్సుఖే తథా నానా జగద్ గర్భమిదం వియత్” ॥

(పఞ్చదశీ ౧౩-౧౦౧)
వాసిష్ఠేఽపి  శిలోపాఖ్యానే ఇదముక్తమ్ –

“ద్యౌః క్షమా వాయురాకాశః పర్వతాస్సరితో దిశః ।
సన్తి తస్యాం శిలా సాచ సుషిరా న మనాగపి ॥
అప్యత్యన్తఘనాఙ్గాయాస్సునీరన్ధ్రాకృతేరపి   ।
విద్యతేన్తర్జగద్వృన్దం   వ్యోమ్నీవ వితతోఽనిలః” ॥ ఇతి ।

(నిర్వాణప్రకరణే  ౪౬ తమే అధ్యాయే)

నను ప్రతీచోఽన్తరే  యది సదా విశ్వం తిష్ఠతి , తర్హి
రాగాదివదన్తరేవానుభూయేతేత్యాశఙ్క్యాహ –ఆత్మనీత్యాదినా ।
ఆత్మని స్వప్రకాశే  ప్రతీచి  విషయే ఆశ్రయే  చ,మాయా -అవిద్యా,సూర్యే
ప్రేచకాదీనామన్ధకారప్రతీతివన్మామహం    న జానామీతి భ్రమానుభవసిద్ధా  ,

తయామాయయా, బహిః - స్వస్మాద్ బాహ్యదేశే ఉద్భూతమివ పశ్యన్ - అవలోకయన్
యః ఇత్యుత్తరత్రసంబన్ధః   ।

2 sanskritdocuments.org



లఘుతత్త్వసుధా శ్రీదక్షిణామూర్తిస్తోత్రవ్యాఖ్యా 

“ఆశ్రయత్వవిషయత్వభాగినీ  నిర్విభాగచితిరేవ కేవలా” –

(సంక్షేపశారీరకమ్)

అన్తర్విద్యమానస్య జగతో బాహ్యత్వేనానుభవే దృష్టాన్తమాహ   –

యథా నిద్రయేతి  –యథా నిద్రయా  స్వాప్నం జగత్ సాక్షిణి
స్వస్మిన్నధ్యస్తతయా స్థితమపి  స్వస్మాద్ బహిరవస్థితమివానుభవతి
తద్వదేవేమే జాగ్రత్ప్రపఞ్చమపి  స్వస్మిన్ ప్రత్యక్చైతన్యే   అధ్యస్తతయా
స్థితమేవ  స్వాధ్యస్తదేహాది తాదాత్మ్యాధ్యాసవశాత్ స్వస్మాద్
బహిరివ పశ్యతి । అన్యథా జడస్య జగతః ప్రత్యక్చైతన్యేన   సహ
సంయోగాద్యన్యతమసంబన్ధాసంభవేన  ప్రతీచస్సకాశాత్  జగద్భానం
న స్యాత్ । తథా చ తత్రాధ్యస్తమేవ   తత్ ।
తథా చ ప్రత్యగాత్మానం  ప్రకృత్య  శ్రుతిర్భవతి
(౧) “పురత్రయే  క్రీడతి  యశ్చ జీవస్తతస్తు జాతం సకలం విచిత్రమ్  ।

ఆధారమానన్దమఖణ్డబోధం   యస్మిన్ లయంయాతి పురత్రయం  చ ॥
(౨) ఏతస్మాజ్జాయతే  ప్రాణో  మనః సర్వేన్ద్రియాణి  చ ।

ఖం వాయుర్జ్యోతిరాపః  పృథివీ విశ్వస్య ధారిణీ ॥
(౩)మయ్యేవ సకలం జాతం మయి సర్వం ప్రతిష్ఠితమ్   ।

మయి సర్వం లయంయాతి తద్ బ్రహ్మాద్వయమస్మ్యహమ్ ” ॥ ఇతి ।
(కైవల్యోపనిషత్  ౧:౧౪, ౧౫, ౧౯)

(౪) “యథా స్వప్న ప్రపఞ్చోఽయం  మయిమాయావిజృమ్భితః ।
ఏవం జాగ్రత్ప్రపఞ్చశ్చ  మయిమాయావిజృమ్భితః” ॥

ఇతి పురాణవచనం చ । తతః ప్రతీచ్యేవ
జాగ్రత్ప్రపఞ్చోఽధ్యస్తోనుభూయతే  భ్రాన్త్యా  బహిరివేతి భావః ॥

నను స్వాత్మని ప్రపఞ్చః  అధ్యస్తశ్చేద్ బాధ్యేత, న
చ కదాచిద్ బాధోఽనుభూయతే ;అతో నాత్మన్యధ్యస్తః,
కిన్తు బహిః పరమార్థత  ఏవ స విద్యతే ఇత్యాశఙ్క్య,యథా
స్వప్నప్రపఞ్చోఽధ్యస్తోఽపి  తదా సత్య ఇవ భాతి ప్రబోధసమయే
బాధ్యతే, తథైవాయమపి  జాగ్రత్ప్రపఞ్చః  తత్త్వజ్ఞానాత్  పూర్వం
సత్యత్వేన భాతోఽప్యాచార్యేణ పరమదయాలునా సాక్షాత్పరమేశ్వరావతారరూపేణ
ఉపదిష్టతత్త్వమస్యాదిమహావాక్యజన్యప్రత్యక్బ్రహ్మైక్యసాక్షాత్కారసమయే   

సమూలం బాధితః సన్ ప్రత్యగభిన్నాద్వితీయబ్రహ్మమాత్రతయా    పరిశిష్యతే
ఇత్యభిప్రేత్యాహ  –యస్సాక్షాదిత్యాదినా ।

యః - అధ్యస్తప్రపఞ్చాధిష్ఠానభూతః   ప్రత్యగాత్మా , ప్రబోధసమయే  -

గురూపదిష్టమహావాక్యాత్  జ్ఞానోత్పత్తికాలే ,అద్వయమ్ - సర్వప్రపఞ్చస్య
సమూలస్య బాధితత్వేన వియదాదిద్వయరహితం,స్వాత్మానమేవ -

వియదాద్యధిష్ఠానభూతబ్రహ్మాభిన్నసచ్చిదానన్దాత్మకం  
ప్రత్యఞ్చమేవ ,సాక్షాత్కురుతే - సచ్చిదానన్దాత్మకం
బ్రహ్మాహమస్మీత్యప్రతిబన్ధేనావ్యవధానమనుభవతి    । “యత్ర త్వస్య
సర్వమాత్మైవాభూత్  తత్కేన కం పశ్యేత్” ఇత్యాదిశ్రుతేః  । తస్మై  -

ఉక్తరూపాయ, శ్రీగురుమూర్తయే  - శ్రీగురుః  సాక్షాత్కృతబ్రహ్మతత్త్వతయా
వివిధపరిచ్ఛేదశూన్యో జ్ఞానోపదేష్టా  పురుషః, తన్మూర్తయే -

తద్రూపేణావస్థితాయ  , శ్రీదక్షిణామూర్తయే  - దక్షిణా - దక్షిణదిగభిముఖా,

మూర్తిః - విగ్రహః ,యస్య తస్మై  ।
“పరమాద్వైతవిజ్ఞానం   కృపయా వై దదాతి యః ।
సోయం గురుర్గురుస్సాక్షాత్  శివ ఏవ న సంశయః” ॥

ఇత్యాదివచనశతేభ్యో జ్ఞానోపదేష్టా  గురుస్సాక్షాత్పరమేశ్వర ఏవ ।
అథవా - శ్రీమతీ  - సచ్చిదానన్దాత్మికా ,గుర్వీ -అతిమహత్తరా,

మూర్తిః - స్వరూపం యస్య సః, తథా, తస్మై  శ్రీగురుమూర్తయే  ॥
శ్రియా  - అనాద్యచిన్త్యమాయాశక్త్యా, దక్షిణః -

సృష్టిస్థిత్యన్తవిరచనానిపుణశ్చాసౌ    పరమార్థతోఽమూర్తిశ్చ  –

ఆకారవిశేషరహితః, “అస్థూలమనణు ” ఇత్యాదిశ్రుతేః  । సః - దక్షిణామూర్తిః,
తస్మై  “ఇదమ్ నమః” ప్రహ్వీభావః ,అస్త్వితిశేషః । ప్రహ్వీభావశ్చ ,
స్వాత్మనః పరమేశ్వరే ఏకత్వేన సమర్పణమ్ ।
అత్ర చ పూర్వార్ధేన  త్వంపదార్థ ఉక్తః , ఉత్తరార్ధే “శ్రీ గురుమూర్తయే
శ్రీ దక్షిణామూర్తయే” ఇతి పదద్వయేనమూర్తిద్వయయుక్తస్తత్పదార్థ
ఉక్తః  । “స్వాత్మానమద్వయమ్” ఇతి పదద్వయసామానాధికరణ్యేన
యత్తచ్ఛబ్దాభ్యాం  చ ప్రత్యక్  బ్రహ్మైక్యలక్షణో   వాక్యార్థ ఉక్తః  ।
సకలవేదాన్తప్రసిద్ధోఽయమేవార్థః    ఉత్తరశ్లోకైః   ప్రపఞ్చ్యతే  ॥

దర్పణదృశ్యమాననగరీతుల్యం, నిజాన్తర్గతం , విశ్వం యథా నిద్రయా , తథా

ఆత్మని మాయయా బహిరుద్భూతమివ పశ్యన్,యః ప్రబోధసమయే  అద్వయమ్
స్వాత్మానమేవ సాక్షాత్కురుతే తస్మై  శ్రీగురుమూర్తయే  ఇదం నమః ఇత్యన్వయః ।
ఏవమేవాస్యార్థో వార్తికకారేణ సంగృహ్యోక్తః –

“ఈశ్వరో గురురాత్మేతి మూర్తిభేదాద్విభాగినే ।
వ్యోమవద్ వ్యాప్తదేహాయ దక్షిణామూర్తయే నమః” ॥ ఇతి ॥ ౧।

నన్వాత్మని ప్రపఞ్చస్యావస్థానం   నోపపద్యతే, తదకారణత్వాత్ । తథాహి
కిమాత్మా జగదారమ్భకః ? ఉత తదాకారపరిణామీ ?నాద్యః;– ఏకస్య
విభోశ్చిద్రూపస్య  జడప్రపఞ్చారమ్భకత్వాసంభవాత్  । తతో
నిత్యాశ్చతుర్విధాః పరమాణవో జగదారమ్భకా ఇతి ।

యద్వా ప్రధానమేవ  జడం త్రిగుణాత్మకం  జగదాకారపరిణామి, తత్రైవేదం
జగత్ పరమార్థతోఽస్తి  న తు చిదాత్మని ఇతి నైయ్యాయికానాం  సాంఖ్యానాం
వా మతమాశఙ్క్య – న తావత్పరమాణ్వారమ్భవాద ఉపపద్యతే ।
౧। నిరవయవానాం తేషాం సర్వాత్మనా సంయోగే ప్రతిమానుపపత్తేః ,
౨। భిన్నయోర్గవాశ్వవత్  కార్యకారణభావాయోగాత్,
౩। పూర్వమసతశ్చ కార్యస్య శశవిషాణవదుత్పత్త్యనుపపత్తేః,
౪। అత్యన్తభిన్నకార్యారమ్భే కార్యే గురుత్వాదితద్వైగుణ్యాపత్తేః ,
౫। పరమాణుసద్భావే చ ప్రమాణాభావాత్ ,
౬। కార్యద్రవ్యస్య  స్వన్యూనపరిమాణారబ్ధత్వనియమస్య

స్థూలతూలపిణ్డారబ్ధతన్త్వాదావదర్శనాచ్చ    ॥
నాపి ప్రధానపరిణామవాదః ; తస్య చేతనానధిష్ఠితస్య  కార్యోత్పాదే
స్వతోఽసామర్థ్యాత్ ,లోకే రథాదేశ్చేతనాధిష్ఠితస్యైవ 
ప్రవృత్తిదర్శనాత్   ।

తత్సద్భావేఽపి ప్రమాణాభావాత్ , “అజాం” ఇత్యాదిశ్రుతేశ్చ
తేజోవన్నాదిప్రకృత్యవ్యాకృతపరత్వాచ్చ  ।

’అజామేకాం లోహితశుక్లకృష్ణాం   బహ్వీం ప్రజాం  జనయన్తీ సరూపామ్’ ।
కిన్తు శ్రుతిషు  “సత్యం జ్ఞానమనన్తం  బ్రహ్మ ”
“తస్మాద్వా ఏతస్మాదాత్మన ఆకాశస్సంభూతః” “
సదేవ సోమ్యేదమగ్ర ఆసీత్” “తదైక్షత  బహుస్యాం
ప్రజాయేయేతి ” “యతో వా ఇమాని భూతాని జాయన్తే”

“యస్సర్వజ్ఞస్సర్వవిద్యస్య  జ్ఞానమయం  తపః ।
తస్మాదేతత్ బ్రహ్మ  నామ రూపమన్నం చ జాయతే” ॥

ఇత్యాదిషు సహస్రశః  పరమాత్మన ఏవ చేతనాజ్జగదుత్పత్తిశ్రవణాత్   ।
విలక్షణయోరపి కార్యకారణభావస్య గోమయవృశ్చికా పురుషకేశరోమాదౌ

దర్శనాత్,ఆరమ్భపరిణామవ్యతిరేకేణ తత్త్వతోఽన్యథాభావ
లక్షణవివర్తరూపప్రకారస్యాపి  కార్యోత్పాదే స్వప్నప్రపఞ్చశుక్తిరజతాదౌ
దర్శనాత్,అత్ర వివర్తవాదస్య వివక్షితత్వాత్ ।

“సర్వం తం పరాదాద్యోఽన్యత్రాత్మనస్సర్వం  వేద” ఇత్యాదిశ్రుతౌ
ఆత్మనోఽన్యత్ర జగద్వేదనస్య నిన్దితత్వాచ్చ ; “ఘటోఽస్తి పటోఽస్తి”
“ఘటః స్ఫురతి పటః స్ఫురతి” ఇతి సత్తాస్ఫురణానువిద్ధతయా
అనుభూయమానస్య జగతో మృదనువిద్ధఘటస్య  మృత్కార్యత్వవత్
సత్తాస్ఫురణాత్మకాత్మకార్యత్వస్యైవ  యుక్తత్వాచ్చాత్మైవ  జగదుత్పత్త్యాది
కారణమిత్యభిప్రేత్యాహ  – బీజస్యాన్తరివేతి ।
బీజస్యాన్తరివాఙ్కురో జగదిదం ప్రాఙ్నిర్వికల్పం  పునః

మాయాకల్పితదేశకాలకలనావైచిత్ర్యచిత్రీకృతమ్    ।
మాయావీవ విజృమ్భయత్యపి మహాయోగీవ యః స్వేచ్ఛయా

తస్మై  శ్రీగురుమూర్తయే  నమ ఇదం శ్రీదక్షిణామూర్తయే  ॥౨॥
ఇదం -అనుభూయమానం సర్వం జగత్,ప్రాక్  - ఉత్పత్తేః పూర్వం, నిర్వికల్పం -

భోక్తృభోగ్యాదివికల్పరహితం ఆత్మమాత్రమేవాసీత్  । “ఆత్మా వా ఇదమేక ఏవాగ్ర
ఆసీత్” “సదేవ సోమ్యేదమగ్ర ఆసీత్” ఇత్యాదిశ్రుతేః  । తత్ర దృష్టాన్తమాహ 
బీజస్యేతి । బీజస్యాన్తః -మధ్యే,అంకుర ఇవ । ఉపలక్షణమేతత్ -

పల్లవపత్రపుష్పఫలశాఖావిటపాత్మక   వృక్షో యథా ఉత్పత్తేః
పూర్వం నిర్వికల్పం బీజమాత్రమాసీత్  తద్వత్ । పునః - పశ్చాత్
సృష్టిసమయే ,మాయాకల్పితదేశకాలకలనావైచిత్ర్యచిత్రీకృతం    -మాయయా
ఈశ్వరాధిష్ఠితయా , కల్పితౌయౌ దేశకాలౌ, తయోశ్చకలనా సంబన్ధః ,
తద్వైచిత్ర్యేణ   చిత్రీకృతం  -నానావిధభేదభిన్నయా విభక్తం, “తం
నామరూపాభ్యామేవ వ్యాక్రియత ” ఇతి శ్రుతేః  ।

నను కథమీశ్వరస్య బాహ్యసాధనరహితస్య జగదుత్పాదకత్వం ?లోకే
కులాలాదేర్బాహ్యసాధనవత ఏవ కార్యకరత్వదర్శనాదిత్యాశఙ్క్య,
ఈశ్వరస్యానాద్యనిర్వచనీయమాయాశక్త్యుపహితస్య

స్వేచ్ఛామాత్రేణైవైన్ద్రజాలికవత్    , దేవర్షిపిత్రాదియోగివచ్చోపపద్యతే 
జగదుత్పాదకత్వమిత్యభిప్రేత్యాహ  –మాయావీవేత్యాదినా ।

యః - పరమేశ్వరః,మాయావీవ -లోకప్రసిద్ధైన్ద్రజాలికమాయావివత్   ,
మహాయోగీవ - విశ్వామిత్రాదిమహాయోగివచ్చ , స్వేచ్ఛయా - స్వసంకల్పమాత్రేణ ,

విజృమ్భయతి - ఇదం జగదుత్పాదయతి, “ఇన్ద్రో  మాయాభిః పురురూప ఈయతే”
“తదాత్మానం స్వయమకురుత” “సచ్చత్యచ్చాభవత్” ఇతి శ్రుతేః  ।

నాపి మాయయా తస్య సద్వితీయత్వం, తస్యా అపి కల్పితత్వాత్ ।నాపి
తస్య కారణత్వేన వికారిత్వం, జగత్కారణత్వస్యానాద్యనిర్వచనీయ
మాయాఘటితతయాకల్పితత్వేనోపలక్షణస్య తత్రవికారానాపాదకత్వాత్  ।
తతశ్చ తత్ర కస్యాపి దోషస్యాభావాద్ బ్రహ్మైవ   ప్రత్యగభిన్నం
సకలజగదుత్పత్తిస్థితిలయహేతురితి  భావః తస్మై  నమః ॥౨॥
నన్వసదేవ జగతః కారణం
౧। పిణ్డాదినాశాదేవ  ఘటాద్యుత్పత్తిదర్శనాత్,
౨।జాగరాద్య కాలీనకార్యస్య చాసత్పూర్వకత్వదర్శనాత్, తద్దృష్టాన్తేన  

జగతోఽపి తథాత్వానుమానాత్ ;

౩। “అసద్వా ఇదమగ్ర ఆసీత్” ఇతి
శ్రుతేశ్చేత్యసద్వాదమాశఙ్క్యాహ  –యస్యైవేతి  ।

యస్యైవం  స్ఫురణం సదాత్మకమసత్కల్పార్థగం  భాసతే
సాక్షాత్తత్త్వమసీతి  వేదవచసాయో బోధయత్యాశ్రితాన్  ।

యత్సాక్షాత్కరణాద్భవేన్నపునరావృత్తిర్భవామ్భోనిధౌ
తస్మై  శ్రీగురుమూర్తయే  నమ ఇదం శ్రీదక్షిణామూర్తయే  ॥౩॥

యస్య - ప్రత్యగభిన్నస్య  పరమేశ్వరస్య స్వరూపభూతం, సదాత్మకం -

సద్రూపం ,స్ఫురణమేవ - చైతన్యమేవ ,అసత్కల్పార్థగం  -అసత్కల్పాః
అసత్తుల్యాః స్వతస్సత్తా రహితాః అనిర్వచనీయ యే,అర్థాః  - వియదాద్యాః తాన్
గచ్ఛతీత్యసద్కల్పార్థగం  అనిర్వచనీయవియదాదిపదార్థానిష్టమితి 
యావత్ ।భాసతే - ప్రకాశతే  ॥
అయం భావః జగతోఽసత్కారణత్వే, “ఘటః అసన్ పటః అసన్” ఇత్యసత
ఏవ సర్వత్రానువృత్తిః  స్యాత్, న తు సతః । కిఞ్చ తస్యాసతః
అస్వప్రకాశత్వేన  తత్ర వర్తమానజగతః  ఆన్ధ్యమపి  స్యాత్ । జగచ్చ

సదనువిద్ధం , ప్రకాశతే  చ । తథా చ స్వతస్సత్త్వప్రకాశరహితం
జగత్ తదధిష్ఠానభూతాత్మసత్తాప్రకాశాభ్యామేవ 
సత్తాప్రకాశవద్భవతీతి  తత్రాధ్యస్తత్వేన   తత్కారణకమేవ జగత్ ।

నాపి పిణ్డాదినాశస్య  ఘటాదికారణత్వం,అనుగతమృదాదేరేవ కారణత్వాత్ ।
జాగరాద్యకాలీనస్య కార్యస్య చాసద్పూర్వకత్వం నాస్మత్సమ్మతమ్ ।
సుషుప్తికాలీనసద్రూపాత్మనః  కారణత్వాఙ్గీకారాత్ ,సుషుప్తౌ ఆత్మసత్త్వస్య
చ సాధయిష్యమాణత్వాత్ ॥

“అసద్వా ఇదమగ్ర ఆసీత్” ఇతి శ్రుతిశ్చానభివ్యక్తసద్కారణపరా  ,

“కథమసతస్సజ్జాయేత ” ఇతి శ్రుత్యైవాసద్వాదస్య   ప్రతిషేధాత్  ఇతి । అథవా -

నను ఘటస్సన్ పటస్సన్ ఇత్యేవమ్ సత్త్వేన ప్రతీయమానస్య  జగతః
కథమసత్కల్పత్వమధ్యస్తత్వేనోచ్యతే ? ఇత్యాశఙ్క్యాహ -యస్యైవేత్యాదినా  ।

సత్ప్రకాశరూపాధిష్ఠానాత్మసత్తైవారోపిత   జగన్నిష్ఠతయా  ప్రతీయతే ,
న తు తస్య స్వతస్సత్త్వమ్ । “అథాత ఆదేశో నేతి నేతి” “నేహ నానాఽస్తి
కిఞ్చన” ఇత్యాదిశ్రుత్యా  ప్రపఞ్చస్య  ప్రతిషేధాత్ ,భ్రాన్త్యాపి
తత్ప్రతీత్యుపపత్తేశ్చ, తస్యాసద్విలక్షణత్వాఙ్గీకారాన్న  శశవిషాణ
సమత్వమ్ । తతోఽపరోక్షప్రతీతిరప్యుపపద్యతే  ఇతి తాత్పర్యార్థః  ।
అక్షరార్థస్తు  పూర్వవత్ ।

యేయమసత్యే ప్రపఞ్చే  సత్యత్వబుద్ధిః ,అనాత్మని దేహాదౌ చాత్మత్వబుద్ధిః ,
ఇయమేవ సకలసంసారనిదానమ్ । తస్యాశ్చ నివృత్తిః
గురూపదిష్టతత్త్వమస్యాదిమహావాక్యజన్యాపరోక్షజ్ఞానేన 
మూలాజ్ఞాననివృత్త్యైవేత్యభిప్రాయేణాహ    -సాక్షాదిత్యాదినా ।యః -గురురూపః
పరమేశ్వరః,ఆశ్రితాన్  - విధివదుపసన్నాన్, తత్త్వమసీతి వేదవచసా -

యజ్జగత్కారణం  సదద్వితీయం బ్రహ్మ , తత్త్వమసి, న తతో భిన్నోఽసీతి,
వేదవచసా - వేదవాక్యేన,సాక్షాత్ -అపరోక్షత్వేన, తత్త్వం,బోధయతి -

జ్ఞాపయతీత్యర్థః   ।
నను కథం కిఞ్చిజ్జ్ఞత్వసర్వజ్ఞత్వాదివిరుద్ధధర్మకయోః    జీవేశ్వరయోః
అభేదమయోగ్యం వేదో బోధయతి ? ఇతి చేదుచ్యతే – “సోయం దేవదత్త”
ఇత్యాదివాక్యం తదేతద్దేశాదివిరుద్ధాంశం   త్యక్త్వా అవిరుద్ధాంశం
పిణ్డమాత్రమాదాయ   భాగత్యాగలక్షణయాయథాఽభేదం బోధయతి,
తథా తత్త్వమస్యాదిమహావాక్యమపి జీవేశ్వరయోర్మాయాన్తఃకరణోపాధి

తన్నిమిత్తసర్వజ్ఞత్వకిఞ్చిజ్జ్ఞత్వాదివిరుద్ధాంశం    త్యక్త్వా
ఉభయత్రానుగతావిరుద్ధచిన్మాత్రాదానేనాభేదం    బోధయతి ।

అత్ర మహావాక్యార్థవిషయే యాయా అనుపపత్తయః పరైరుద్భావితాః
తాస్సర్వాస్సర్వైరాచార్యైస్సర్వత్ర   పరాక్రమ్య  నిరస్తా ఇతి నాస్మాభిరత్ర
యత్యతే, సంగ్రహవ్యాఖ్యానే  ప్రవృత్తత్వాత్   ॥

నన్వేవం వాక్యజన్యజ్ఞానాన్నివృత్తోఽపి  సంసారః
సుషుప్తిప్రలయయోరివ  పునరపి కదాచిదుద్భవేత్,
ఇత్యాశఙ్క్యాహ యత్సాక్షాదిత్యాదినా,యత్సాక్షాత్కరణాత్ -

యస్య - స్వప్రకాశనిష్ప్రపఞ్చసచ్చిదానన్దస్వరూపస్య  , బ్రహ్మణః ,
సాక్షాత్కరణాత్ -అపరోక్షతయా సోఽహమస్మీతి జ్ఞానాత్ , భవామ్భోనిధౌ -

సంసారసముద్రే ,పునః -భూయః,ఆవృత్తిః -ఆవర్తనమాగమనం, న భవేత్ -

న స్యాత్, “తరతి శోకమాత్మవిత్” “బ్రహ్మ  వేద బ్రహ్మైవ   భవతి”
“న స పునరావర్తతే” ఇత్యాదిశ్రుతిశతేభ్యః  ।
సుషుప్తిప్రలయయోర్మూలాజ్ఞానస్య   విద్యమానత్వాత్ పునరుత్థానమ్  । తస్య
మహావాక్యజన్యజ్ఞానేనాత్ర  నష్టత్వాన్న  ముక్తస్య పునరుత్థానమితి  భావః
॥ తస్మై  నమ ఇతి ॥ ౩॥

న చ జగతః కథమాత్మసత్తాభానాభ్యాం తద్వత్వమ్ ?

ఆత్మవత్ స్వత ఏవ సత్తాప్రకాశౌ  జగతో భవేతామిత్యాశఙ్క్యమ్ ।
ఆత్మవజ్జగతః  స్వతస్సత్త్వే తద్వదేవోత్పత్తివినాశానుపపత్తేః,
తద్వదేవ కరణాద్యనపేక్షయా సర్వదా భానప్రసఙ్గాచ్చ  , న
స్వతస్సత్తాప్రకాశౌ  భవతో జగతః; కిన్తు ఆత్మసత్తాప్రకాశాభ్యామేవ
జగతోఽపి సత్తాప్రకాశౌ  ।

నన్వేవం తర్హి సర్వస్య జగతః ఆత్మన్యధ్యస్తత్వే భవన్మతే కథం
కరణాద్యపేక్షా ? ప్రకాశరూపాత్మసంబన్ధాదేవ   సర్వం సర్వదా కిమితి న
భావాత్ ? సర్వగతచైతన్యస్యాప్యవిరోధేనాజ్ఞానావృతత్వే   వా కథం
కదాచిత్కం జగతో భానమ్ ?అజ్ఞానస్య  చైతన్యాతిరిక్తనివర్తకాభావాత్ ,
తస్య చావిరోధిత్వాత్ ఇత్యాశఙ్క్యాహ –నానాఛిద్రేతి  ।
నానాచ్ఛిద్రఘటోదరస్థితమహాదీపప్రభాభాస్వరం  

జ్ఞానం  యస్య తు చక్షురాదికరణద్వారా బహిః స్పన్దతే  ।

జానామీతి తమేవ భాన్తమనుభాన్త్యేతత్సమస్తం జగత్
తస్మై  శ్రీగురుమూర్తయే  నమ ఇదం శ్రీదక్షిణామూర్తయే  ॥౪॥

నానాచ్ఛిద్రఘటోదరస్థితమహాదీపప్రభాభాస్వరం    –నానాచ్ఛిద్రస్య -
అనేకరన్ధ్ర  యుక్తస్య,ఘటస్య -కుమ్భస్య, ఉదరే -అన్తః,
స్థితః  - వర్తమానః యో,మహాదీపః - తస్య, ప్రభేవ  భాస్వర-
భాసనశీలం, దీపవత్తమోవిరోధిలక్షణ ప్రకాశస్వభావం ,
యస్య - పరమేశ్వరస్య,ఘటవదనేకచ్ఛిద్రయుక్తే  దేహే అన్తఃకరణే
ప్రతిబిమ్బితస్య ,సాక్షిత్వేనావస్థితస్య  స్వరూపభూతం,జ్ఞానం  -

చైతన్యం , చక్షురాదికరణద్వారా - చక్షుఃశ్రోత్రాదీని   యాని, కరణాని
విషయోపలబ్ధిసాధనాని , తద్ద్వారా  - తచ్ఛిద్రేణ , బహిః - విషయదేశే,
స్పన్దతే  - గచ్ఛతి ।
ఇన్ద్రియాణాం  విషయసమ్ప్రయోగే తద్ద్వారా  చైతన్యోపాధ్యన్తఃకరణే  గచ్ఛతి
సతి తత్ప్రతిబిమ్బితం చైతన్యమపి  గచ్ఛతి, గత్వా తం విషయం
భాసయతీత్యర్థః  ॥

అయమభిప్రాయః  - చైతన్యం  తు స్వతోఽజ్ఞానావిరోధ్యపి  అన్తఃకరణే
ప్రతిబిమ్బితం  సత్తద్విరోధి ॥ అత ఏవాన్తఃకరణధర్మాః రాగాదయః
స్వసత్తాయాం సర్వదా భాసన్తే,ఘటపటాదివిషయశ్చ బిమ్బచైతన్యే
బ్రహ్మణ్యేవాధ్యస్తస్తిష్ఠతి    । అన్తఃకరణేన చక్షురాదిద్వారా
విషయదేశం గచ్ఛతా ఘటాద్యధిష్ఠానబిమ్బచైతన్యముపాధీయతే   ।
తథాచైకోపాధి  సమ్బన్ధాదన్తఃకరణే  ప్రతిబిమ్బ్యావస్థితేన 
సాక్షిచైతన్యేన  ఘటాద్యధిష్ఠానచైతన్యమేకీభవతి  ,
తతస్సాక్షిచైతన్యేన  తదజ్ఞానే  నివృత్తే ఘటాదివిషయో భాసతే, న
సర్వదా ॥ అతః అజ్ఞానావరణభఙ్గార్థే   చక్షురాద్యపేక్షేతి న కోఽపి
దోషః ॥

కేచిత్తు –అచిద్రూపాత్మనిష్ఠజ్ఞానేన    ఘటాదివిషయో భాసతే
ఇతి వదన్తి । తన్న ;ఆత్మనిష్ఠజ్ఞానస్య   జడస్య స్వప్రకాశస్య
వా ఘటాది విషయేణ సంయోగాదిసంబన్ధాభావాత్ , స్వరూపసమ్బన్ధస్య
చాతిప్రసక్తత్వాత్   ।

కేచిత్ విషయనిష్ఠస్ఫురణేన  ఘటాదిభానమితి వదన్తి ॥ తదపి

న, విషయనిష్ఠస్యాత్మనా  సహ సంబన్ధాభావేన  ’అహం జానామీతి ’

సమ్బన్ధప్రత్యయానుపపత్తేః   ।
తస్మాదస్మదుక్తప్రకారేణ  స్వప్రకాశసాక్షిచైతన్యసంబన్ధాదేవ    ఘటాది
విషయభానమితి । తదేతదాహ –జానామీతి -ఘటాదికమహంజానామీతి
ఘటాదివిషయసంబద్ధతయా ,భాన్తం - ప్రకాశమానం , తమేవ -

సాక్షిత్వేనావస్థితం  పరమేశ్వరమేవ,అను - పశ్చాత్, ఏతత్
వివిధశబ్దప్రత్యయగమ్యం  , సమస్తం - సర్వం, జగత్ భాతి -

ప్రకాశతే  । అనుభానమపి న తస్య స్వతః, కిన్తు ’అగ్నిం దహన్తమను
అయో దహతి’ ఇతివదధ్యాసాదేవేత్యర్థః  । తథా చ శ్రుతిః  - ’ తమేవ
భాన్తమనుభాతి సర్వమ్ తస్య భాసా సర్వమిదం విభాతి’ ఇతి ॥ తస్మై
నమః ॥ ౪॥
అత్ర కేచిత్ – సర్వమేతదభిత్తిచిత్రం , దేహవ్యతిరిక్తాత్మన ఏవాభావాత్,
దేహస్యైవ  “గచ్ఛామి, తిష్ఠామి ,స్థూలోఽహం  కృశోఽహం”
ఇత్యాత్మత్వానుభవాదీతి – వదన్తి ॥

అన్యే కేచిత్ తాన్ హస్తేన నివారయన్త ఆహుః – జీవాత్మనిర్గమే
శరీరమరణస్య దర్శనాత్ వచ్మి పశ్యామి శ్రుణోమీత్యాది
బుద్ధిదర్శనాత్  ఇన్ద్రియాణ్యేవాత్మేతి  ॥

తతోప్యన్యే కేచిదీషచ్ఛుద్ధబుద్ధయః   చక్షురాదీన్ద్రియనాశేఽపి
ప్రాణ  సత్వే జీవనదర్శనాత్ అన్యథాఽదర్శనాత్ బుభుక్షితోఽహం
పిపాసితోఽహమిత్యాదిప్రతీతేశ్చ  ప్రాణ  ఏవాత్మేతి ఫణన్తి ॥

ఇతరేతు ప్రాణస్య  బాహ్యవాయువజ్జడత్వేన  భోక్తృత్వాద్యసమ్భవాత్ మన
ఏవ చేతనం భోక్తృ ఆత్మేతి చ వదన్తి ॥

యోగాచారస్తు “మమ మన” ఇతి భిన్నతయా
ప్రతీయమానస్యాత్మత్వా  సమ్భవాత్ క్షణికవిజ్ఞానమహమితి
ప్రతీయమాన  బుద్ధిశబ్దాపరపర్యాయం   సంసారీతి జల్పతి ॥

తం ధిక్కృత్యాన్యః కశ్చిత్ విద్యుదభ్రనిమేషాదివద్  క్షణికస్య
తస్యాత్మత్వానుపపత్తేః సుషుప్తౌ తస్యాప్యభావాత్ అన్యస్యాప్యనుపలబ్ధేః
శూన్యమేవాత్మేత్యుద్గిరతి  ॥

ఏతే చ స్వస్వపక్షదార్ఢ్యాయేతస్తతశ్చ  యాం

కాంచిత్ శ్రుతిమాదాయోదాహరన్తి  । అన్యే చ కేచిదన్యథా
ఆత్మస్వరూపం ఫణన్తి । సర్వే తే దైవోపహ్వచిత్తా  భ్రాన్తాః ,
సకలశ్రుతిస్మృతీతిహాసపురాణన్యాయవిద్వత్ప్రత్యక్షవిరుద్ధార్థపరిగ్రాహకాః     ।
నైతేషాం  మార్గ ఆత్మనః శ్రేయోర్థిభిః   స్వప్నేప్యనుసరణీయ
ఇత్యభిప్రేత్యాహ  – దేహం ప్రాణమపీతి  ॥
దేహం ప్రాణమపీన్ద్రియాణ్యపి   చలాం బుద్ధిం  చ శూన్యం విదుః

స్త్రీబాలాన్ధజడోపమాస్త్వహమితి   భ్రాన్తా  భృశం వాదినః ।
మాయాశక్తివిలాసకల్పితమహావ్యామోహసంహారిణే

తస్మై  శ్రీగురుమూర్తయే  నమ ఇదం శ్రీదక్షిణామూర్తయే  ॥ ౫॥
దేహం - సశిరస్కం పిణ్డం ,ప్రాణం  - పఞ్చవృత్తికం ముఖనాసికా

సఞ్చారిణమ్, ఇన్ద్రియాణి  చక్షురాదీని తత్తద్గోలకవృత్తీని   రూపాది
గ్రాహకాణి , చలాం - క్షణికాం సన్తతోదయాం,బుద్ధిం  - విజ్ఞానం ,శూన్యం-
తుచ్ఛం, చకారాత్తార్కికాద్యభిమతాత్మానం,వాదినః -చార్వాకాదయః,
స్త్రీబాలాన్ధజడోపమాః   - స్త్రీబాలాన్ధజడవత్  , వివేకరహితాః,అత ఏవ,
భ్రాన్తాః  - తత్త్వమన్యథాప్రతిపద్యమానాః ,అహమితి విదుః -ఆత్మత్వేన జానన్తి,
అన్యానుపదిశన్తి చేత్యర్థః  ॥

నన్వేతే వాదినః పరీక్షకా అపి కిమిత్యేవం నాస్తికాః సన్తోఽన్యథాన్యథా
తత్త్వం ప్రతిపద్యన్తే ? ఇతి చేదీశ్వరానుగ్రహాభావాత్  ।యే త్వాస్తికాః
శ్రుతిస్మృత్యుక్తమార్గేణ   కర్మానుష్ఠానేన  భగవన్తం పరమేశ్వరం సేవన్తే
తేషాం పరమేశ్వరప్రసాదాన్నైతాదృశో   వ్యామోహ ఇత్యభిప్రేత్యాహ  –

మాయేత్యాదినా ॥
మాయాశక్తివిలాసకల్పితమహామోహసంహారిణే - భగవతః

పరమేశ్వరస్యానాద్యనిర్వచనీయాయా,మాయాశక్తిః - పరవ్యామోహికా,

తస్యాః, విలాసేనైకదేశేన  కల్పితోయో మహావ్యామోహః మహాన్ అనన్తః
అపరిమాణవ్యామోహః, దేహాద్యాత్మత్వభ్రమః  తం సంహర్తుం నాశయితుం
శీలమస్యేతి స తథోక్తః తస్మై  — నమః ॥
తథా చోక్తం శ్రీభాగవతే  –॥
యేషాం స ఏవ భగవాన్ దయయేదనన్త-

స్సర్వాత్మనా శ్రితపదో  యది నిర్వ్యలీకమ్ ।
తే దుస్తరామతితరన్తి చ దేవమాయాం

నైషాం  మమాహమితి ధీః శ్వసృగాలభక్ష్యే ॥
నను శూన్యవాదినా సుషుప్తౌ కస్యాప్యనుపలమ్భాత్ శూన్యమేవాత్మేతి యదుక్తం,

తస్య కిం సమాధానమ్ ? ఇత్యాశఙ్క్య సుషుప్తావాత్మాస్తిత్వం సాధయన్
సమాధత్తే –రాహుగ్రస్తేతి   ॥
రాహుగ్రస్తదివాకరేన్దుసదృశో    మాయాసమాచ్ఛాదనాత్

సన్మాత్రఃకరణోపసంహరణతో యోఽభూత్సుషుప్తః పుమాన్ ।
ప్రాగస్వాప్తమితి  ప్రబోధసమయే  యః ప్రత్యభిజ్ఞాయతే 

తస్మై  శ్రీగురుమూర్తయే  నమ ఇదం శ్రీదక్షిణామూర్తయే  ॥౬॥
యః పుమాన్ - ప్రత్యగ్రూపః   పరమేశ్వరః, కరణోపసంహరణతః-

విశేషవిజ్ఞానహేతుచక్షురాదికరణానాముపసంహారాత్ ,
సన్మాత్రః  -పూర్ణానన్దాది   రూపేణ స్ఫుటమప్రకాశమానతయా  కేవలం
సన్మాత్రేణావస్థితః   సన్,సుషుప్తోభూత్ -సుప్తిం ప్రాప్తోఽభూత్  ।
కరణాభావేఽపి పూర్ణానన్దభానవతో   ముక్తాత్మనః సకాశాత్
సుషుప్తాత్మనో వైషమ్యమాహ  –మాయాసమాచ్ఛాదనాదితి । మాయయా -

ఆత్మావిద్యయా, సమాచ్ఛాదనాదావరణాత్ సన్మాత్ర ఇతి సమ్బన్ధః
స్ఫుటమప్రకాశమానస్య  స్వరూపతః సత్వే దృష్టాన్తమాహ   -

రాహుగ్రస్తేతి   । రాహుగ్రస్తదివాకరేన్దుసదృశః   ,రాహుణా -

సైంహికేయేన , గ్రస్తౌ  - గృహీతౌ,యౌ, దివాకరేన్దు -సూర్యచన్ద్రౌ  ।
తత్సదృశః - తత్సమానస్సన్,సుషుప్తోఽభూదితి సంబన్ధః  ॥యథా
రాహుణా గ్రస్తో  దివాకరశ్చన్ద్రో  వా స్ఫుటం న ప్రకాశతే  ఇత్యేతావతా
దివాకరస్య, చన్ద్రమసో  వా నాసత్వమ్, తద్వత్ కరణానాముపసంహారాత్
మాయయా ఆవృతత్వాచ్చ సుషుప్తౌ స్ఫుటమాత్మా న భాసతే ఇత్యేతావతా
నాత్మనోఽసత్వమిత్యర్థః  ॥

నను రాహుగ్రస్తస్య   సూర్యస్య చన్ద్రమసో  వా స్ఫుటప్రకాశాభావేఽపి
చక్షుషా అవిశేషతః సర్వైర్గ్రహణాదస్తి   సత్వమ్ ॥ న
తద్వత్ ఆత్మనః కేనచిత్ సత్వమనుభూయత ఇత్యాశఙ్క్య
సుషుప్తావాత్మనోఽప్యవిశేషతో భానం సాధయతి -ప్రాగస్వాప్సమిత్యాదినా  ।
యః -సుషుప్తికాలీనాత్మా, ప్రబోధసమయే  -సుషుప్తిత ఉత్థానసమయే ,

ప్రత్యభిజ్ఞాయతే   । కథం?ప్రాక్  -యోఽహమస్వాప్సం స ఇదానీం జాగర్మీతి ।
న చ తదాననుభూతస్య ప్రత్యభిజ్ఞానం   సమ్భవతి,అన్యత్రాననుభూతే

ప్రత్యభిజ్ఞానాదర్శనాత్   । న చ తదాకరణేనాత్మానుభవః,
ఇన్ద్రియాదికరణానాం  సుషుప్తావభావాత్ । అతః స్వప్రకాశస్యాత్మనః  సత్వాన్న
తదా శూన్యత్వం,నాపి తస్య క్షణికత్వం,నాపి జడత్వం, ఉక్తయుక్తేరేవ ।

“సుషుప్తికాలే సకలే విలీనే తమోభిభూతః సుఖరూపమేతి ।
పునశ్చ జన్మాన్తరకర్మయోగాత్స ఏవ జీవః స్వపితి ప్రబుద్ధః   ॥”

“సతా సోమ్య తదా సమ్పన్నో భవతి” ఇత్యాదిశ్రుతిశ్చాత్మనః
సచ్చిదానన్దరూపత్వేన  సుషుప్తావవస్థానం  దర్శయతి । ఆత్మనః
సుఖరూపత్వం చోత్థితేన  తేనానుసన్ధీయతే  ’సుఖమహమస్వాప్సమి’తి । అతో
న కోఽపి దోష ఇతి భావః ॥౬॥

ఇదానీం ముఞ్జాదిషీకామివ  దేహాదిభ్యో వివిచ్య సచ్చిదానన్దరూపం
ప్రత్యగాత్మానం  ప్రదర్శ్య  తస్య పరమేశ్వరాభేదం
శ్రుతిగుర్వీశ్వరప్రసాదలభ్యం   ప్రదర్శయన్నాహ  బాల్యాదిష్వపీతి ।

బాల్యాదిష్వపి జాగ్రదాదిషు  తథా సర్వాస్వవస్థాస్వపి
వ్యావృత్తాస్వనువర్తమానమహమిత్యన్తః స్ఫురన్తం సదా ।

స్వాత్మానం ప్రకటీకరోతి  భజతాంయోముద్రయా  భద్రయా
తస్మై  శ్రీగురుమూర్తయే  నమ ఇదం శ్రీదక్షిణామూర్తయే  ॥ ౭॥

’బాల్యాదిషు’ -బాల్యం శైశవం , తదాదిషు
శైశవకౌమారయౌవనమధ్యవయఃస్థావిరరూపాసు  ,జాగ్రదాదిషు  -

జాగ్రత్స్వప్నసుషుప్తిమూర్ఛాజన్మజరామరణరూపాసు , ’తథా’ -అన్యాస్వపి
అవాన్తరాసు దర్శనశ్రవణాది  రూపాసు కర్తృత్వభోక్తృత్వరూపాసు చ
సర్వాస్వవస్థాసు  దశాసు,వ్యావృత్తాసు - పరస్పరం వ్యావర్తమానాసు,

అనువర్తమానం -అనుగతతయా సర్వాస్వవస్థాసు  వర్తమానమ్ ।
అయం భావః -యోహ్యసత్యజడానానన్దరూపాసు  సర్వాస్వవస్థాసు

వ్యావర్తమానాసు “యోఽహం సుప్తౌ స్వప్నమద్రాక్షం  సోఽహమిదానీం జాగర్మి”
ఇతి అవస్థాత్రయే  యోహం బాలోయువాచాభూవం సోహమిదానీం
వృద్ధోఽస్మి ” ఇతి బాల్యాదిష్వపి చ, సత్వేనానువర్తమానోనుభూయతే,
తథా ద్రష్టౄత్వేనాభిమతేషు   చక్షురాదిషు వ్యావర్తమానేషు
స్వయం తత్సకలసాక్షిత్వేన యశ్చిద్రూపస్సదానువర్తమానోనుభూయతే ,
తథా ప్రియత్వేనామితవిత్తపుత్రపిణ్డాదిషు    వ్యావర్తమానేషు చ
యః స్వయం సదా ప్రీతివిషయః  సర్వశేషిత్వేన నిరతిశయ

ప్రీతివిషయతయా  ఆనన్దరూపత్వేనానువర్తమానోనుభూయతే
తద్వదేవాహంబుద్ధివిషయతయాత్మత్వేనాభిమతేషు  దేహాదిభోక్త్రన్తేషు 
చ వ్యావర్తమానేషు యః స్వయమహంబుద్ధిమవ్యభిచరన్  సదా
ఆత్మత్వేనానువర్తమానోనుభూయతే, తతస్సద్రూపత్వం , చిద్రూపత్వమానన్దరూపతయా 
ప్రియత్వం ,అహంబుద్ధివిషయతయా  ప్రత్యక్త్వం   చ యః కదాపి న వ్యభిచరతి,
స ఏవ త్వంపదార్థలక్ష్య  ఆత్మేతి ।

తథా చ తాపనీయశ్రుతిః  – “తం వా ఏతమాత్మానం జాగ్రత్యస్వప్నమసుషుప్తం ,
స్వప్నేఽజాగ్రతమసుషుప్తం ,సుషుప్తేఽజాగ్రతమస్వప్నం ,
తురీయేఽజాగ్రతమస్వప్నమసుషుప్తమవ్యభిచారిణం ,
నిత్యానన్దసదైకరసం   హ్యేవ, చక్షుషో ద్రష్టా  ,శ్రోత్రస్య   ద్రష్టా  ,వాచో
ద్రష్టా  ,మనసో ద్రష్టా  ,బుద్ధేర్ద్రష్టా   ,ప్రాణస్య  ద్రష్టా  , తమసో ద్రష్టా  ,

సర్వస్య ద్రష్టా  ” ఇతి ।
ఏతదేవాహ -అహమిత్యన్తః స్ఫురన్తం సదేతి । అన్తః - శరీరాదిషు

మధ్యే,అహమితి -అహం బుద్ధివిషయత్వేన , సదా - సర్వేష్వపి కాలేషు,

స్ఫురన్తం -భాసమానం, ఉపలక్షణమేతత్, సత్వేన ప్రియత్వేన  చ సదా
స్ఫురన్తమిత్యపి ద్రష్టవ్యమ్   ॥ ఏవం భూతం ప్రత్యగాత్మానం  యః -
పరమేశ్వరః,స్వాత్మానమేవ స్వం – “సత్యం జ్ఞానమనన్తం  బ్రహ్మ ”
“విజ్ఞానమానన్దం   బ్రహ్మ ” ఇత్యాదిషు శ్రుతిషు  సచ్చిదానన్దాత్మకత్వేన
త్రివిధపరిచ్ఛేదశూన్యతయా  చ ప్రసిద్ధః   పరమేశ్వర ఏవాత్మా -

స్వరూపం యస్య ప్రత్యగాత్మనః , న తు కర్త్రాదిరూపేణ  ప్రతీయమానః  ఆత్మా,
సః స్వాత్మా, తం స్వాత్మానం బ్రహ్మాభిన్నమితి యావత్, భద్రయా  -శోభనయా,

ముద్రయా  - కరకలితజ్ఞానముద్రయా  , భజతాం - స్వభక్తానాం, ప్రకటీకరోతి -
తేషాం ప్రత్యగాత్మానం  బ్రహ్మస్వరూపత్వేనాప్రకటం   ప్రకటం  కరోతి,
స్ఫోరయతి ॥ తస్మై  ..... నమః ॥

బాల్యాదిషు, తథా జాగ్రదాదిష్వపి , సర్వాస్వవస్థాసు
వ్యావృత్తాస్వనువర్తమానం సదా అన్తరహమితి స్ఫురన్తం, భజతాం,
(ప్రత్యగాత్మానం  )యోభద్రయా ,ముద్రయా ,స్వాత్మానం ప్రకటీకరోతి , తస్మై
... ... నమః ఇత్యన్వయః ॥ ౭॥

నను బ్రహ్మవ్యతిరిక్తం  చేత్ కిమపి న వస్త్వస్తి  తర్హి కథం
పరమార్థోపదేశాదివ్యవహారః  ? న హి జాతు కశ్చిత్తత్ర బద్ధోఽస్తి ,యేన

బన్ధనివృత్తయే  విద్యోపదేశః స్యాత్, బన్ధహేతోః  కస్యాప్యభావాత్ ।నాపి
విద్యావతో ముక్తిస్సంభవతి, తద్వేతుగురుశాస్త్రాదీనామభావాదిత్యాశఙ్క్య ,
అనాద్యనిర్వచనీయపరమాత్మాధ్యస్తమాయావశాదేవ సర్వో వ్యవహారః
బ్రహ్మసాక్షాత్కారపర్యన్తం  ఘటతే ఇత్యభిప్రేత్యాహ  – విశ్వం
పశ్యతీతి ॥

విశ్వం పశ్యతి కార్యకారణతయా స్వస్వామిసంబన్ధతః
శిష్యాచార్యతయా తథైవ  పితృపుత్రాద్యాత్మనా  భేదతః ।

స్వప్నే జాగ్రతి  వా య ఏవ పురుషో మాయాపరిభ్రామితః
తస్మై  శ్రీగురుమూర్తయే  నమ ఇదం శ్రీదక్షిణామూర్తయే  ॥౮॥

పురుషః -పూర్ణః ,యః -శ్రుత్యన్తప్రసిద్ధః     పరమేశ్వరః,
మాయాపరిభ్రామితః  -స్వోపాధిభూతమాయయా,మలినసత్త్వప్రధానయా ,

కార్యకారణసంఘాతాకారేణ పరిణతయా స్వేన ప్రవిష్టయా  , పరిభ్రామితః -
బహువిధం భ్రమం  ప్రాపితః , ఏషః - సర్వప్రాణ్యపరోక్షజీవస్సన్
సంసారిత్వేన భావితః, విశ్వం - జగత్, భేదతః - బహుభేదభిన్నతయా,

పశ్యతి -అవలోకయతి । భేదమేవ దర్శయతి -కార్యకారణతయేత్యాదినా ।
అయమర్థః  -యద్యపి పరమార్థతో  బ్రహ్మవ్యతిరిక్తం  కిమపి

నాస్త్యేవ, “నేహ నానాస్తి కిఞ్చన” ఇత్యాదిశ్రుత్యా  నిషేధాత్;
తథాపి అనాద్యనిర్వాచ్యావిద్యావశాన్ముధైవ  భ్రాన్తో  జీవః ప్రపఞ్చం
బహుభేదభిన్నం పశ్యతి నిద్రాపరవశ  ఇవానేకవిధం స్వప్నమ్ । తస్య
చ వస్తుతో బ్రహ్మైవ   సన్తమాత్మానం నిఖిలానర్థసఙ్కులతయా మాయయా
భ్రామ్యతః  స్వభ్రాన్తిసిద్ధగురుశాస్త్రన్యాయాదిభ్యః     విద్యోత్పత్తౌ అవిద్యా
సవాసనా నివర్తతే, నిద్రాణస్యేవ  స్వప్నవ్యాఘ్రదర్శనసముపజాతభయేన
ప్రబుద్ధస్య   స్వప్నః । తతస్సంసారాన్ముక్తః స్వస్వరూపే సచ్చిదానన్దాత్మని
నిరతిశయమహత్వసమ్పన్న ఏవ రమమాణోఽవతిష్ఠతే  ॥
తదుక్తం సర్వజ్ఞాత్మమునిభిః  –

తస్మాత్ బ్రహ్మావిద్యయా  జీవభావం
ప్రాప్య  స్థిత్వా  తావకే తు స్వరూపే ।

త్వచ్చిత్తేన స్పన్దితం  విశ్వజాతం
ఆకాశాదిక్ష్మావసానం చ పశ్యేః ॥

స్వీయావిద్యాకల్పితాచార్యవేద -

న్యాయాదిభ్యో జాయతే తస్య విద్యా ।
విద్యాజన్మధ్వస్తమోహస్య తస్య

స్వీయే రూపేఽవస్థితిః  స్వప్రకాశే  ॥ ఇతి ।
సంక్షేపశారీరకమ్ అ ౧౬౨,౧౬౩

తతః సర్వస్య పరమార్థతో  బ్రహ్మమాత్రత్వేఽపి   మాయావశాత్ భ్రాన్త్యా
సర్వముపపద్యత ఇతి ॥
కార్యం - జన్యం,కారణం - జనకం, స్వం -గృహక్షేత్రధనాది ,
స్వామీ - తద్వాన్ దేవదత్తాదిః, శిష్యః - విద్యాగ్రహణార్థం 
విధివద్గురుముపసన్నః ,ఆచార్యః - విద్యోపదేష్టా , పితా - నిషేక్తా,
పుత్రః  - తచ్ఛుక్రసమ్భవః , ఇత్యాదిరూపేణ, విశ్వం యః పశ్యతి ।
తస్మై  - నమ ఇతి సంబన్ధః  ॥ ౮॥

ఇదానీముక్తరూపబ్రహ్మాపరోక్షజ్ఞానే   మన్దాధికారిణామష్టమూర్త్యుపాసనం 
క్రమముక్తిదాయకం , ఉత్తమాధికారిణాం శ్రోతవ్యాదిశ్రుతిసిద్ధవేదాన్త  
తద్విషయబ్రహ్మవిచారస్సాధనమిత్యభిప్రేత్యాహ   -భూరమ్భాంసీతి ॥౮ ॥

భూరమ్భాంస్యనలోఽనిలోమ్బరమహర్నాథో హిమాంశుః పుమాన్
ఇత్యాభాతి చరాచరాత్మకమిదం యస్యైవ  మూర్త్యష్టకమ్  ।

నాన్యత్కిఞ్చన విద్యతే విమృశతాం యస్మాత్పరస్మాత్ విభోః
తస్మై  శ్రీగురుమూర్తయే  నమ ఇదం శ్రీదక్షిణామూర్తయే  ॥౯॥

భూః - పృథివీ,అమ్భాంసి - జలాని,అనలః -అగ్నిః,అనిలః -
వాయుః,అమ్బరం -ఆకాశః,అహర్నాథః -సూర్యః,హిమాంశుః - చన్ద్రః ,
పుమాన్ - సకలకర్మవిద్యాధికారీ జీవః, ఇతి - ఏవంప్రకారేణ ,

చరాచరాత్మకమిదం - జగత్,యస్యైవ  - పరమేశ్వరస్య సర్వజ్ఞస్య
సర్వశక్తేః  సచ్చిదానన్దాద్వయస్య  సదాశివస్యైవ  మూర్త్యష్టకం ,
మూర్తీనాం విగ్రహభూతానామష్టకమ్  ,ఆభాతి -ఆసమన్తాత్ భాతి ।

అయమర్థః  — ఉపాసకః స్వదేహే వర్తమానపఞ్చభూతాని
వ్యష్టిభూతాని  సమష్టిభూతైః  ,ప్రాణాపానౌ  చ
సూర్యశశాఙ్కాభ్యామేకీకృత్య పఞ్చభూతాత్మకశరీరాభిమానినం
స్వాత్మానమష్టమూర్తిపరమేశ్వరేణైకీకృత్య  , సకలవ్యాపీ అష్టమూర్త్యాత్మకః
సదాశివోఽస్మీతి చిన్తయేత్ ॥

తతో భావనాతిశయేన తత్సాయుజ్యం ప్రాప్య
సర్వైశ్వర్యసమ్పన్నోఽన్తే  తత్ప్రసాదసాదితతత్త్వజ్ఞానేన
తత్త్వసాక్షాత్కారేణ విముచ్యత ఇతి । విమృశతాం - తత్త్వం విధివద్
గురుతః శ్రుతిభ్యో  యుక్త్యా చానిశం విచారయతాం పురుషాణాం, పరస్మాత్ -

సర్వకారణాత్, విభోః - వివిధప్రపఞ్చాత్మనా  భవతో వివర్తమానాత్,
యస్మాత్ - సర్వాధిష్ఠానాత్  సచ్చిదానన్దాత్మకాత్  పరమేశ్వరాదన్యత్-
పృథక్ కిఞ్చన - కిన్ఞ్చిదపి , న విద్యతే - న భవతి,
సర్వస్య తస్మిన్ పరమేశ్వరేధ్యస్తత్వేన తన్మాత్రత్వాత్  ॥
తథాచోక్తం మహిమ్నస్తవే –

త్వమర్కస్త్వం సోమస్త్వమసి పవనస్త్వం హుతవహ-

స్త్వమాపస్త్వం వ్యోమ త్వము ధరణిరాత్మా త్వమితి చ ।
పరిచ్ఛిన్నామేవం త్వయి పరిణతాం బిభ్రతి  గిరం

న విద్మస్తత్తత్వం  వయమిహ తు యత్త్వం న భవసి ॥ ఇతి ॥
శ్రుతిశ్చ  –

“విశ్వం భూతం భువనం చిత్రం  బహుధా జాతం జాయమానం చా యత్ ।
సర్వో హ్యేష రుద్రస్తస్మై    రుద్రాయ  నమోఽస్తు ॥ (తైత్తిరీయ   ఆరణ్యక ౧౦-౨౪-౧)

యస్మాత్పరం నాపరమస్తి కిఞ్చిద్యస్మాన్నాణీయో న జ్యాయోస్తి కశ్చిత్
వృక్ష ఇవ స్తబ్ధో దివి తిష్ఠత్యేకస్తేనేదం   పూర్ణమ్  పురుషేణ సర్వమ్
॥ ఇత్యాద్యా ॥
స్తబ్ధః  - నిశ్చలః, దివి - స్వప్రకాశే  స్వరూపే ॥

తథా చోక్తరూపబ్రహ్మాత్మజ్ఞానాత్   ఉత్తమాధికారిణామిహైవ
సచ్చిదానన్దాద్వయపరశివరూపేణావస్థానలక్షణా   ముక్తిరాసాద్యతే “అత్ర
బ్రహ్మ  సమశ్నుతే” ఇత్యాదిశ్రుతేరితి  భావః ॥ తస్మై  జ్ఞానోపదేష్ట్రే 
గురురూపాయ దక్షిణామూర్తయే పరమేశ్వరాయ నమోఽస్త్వితి ॥౯ ॥

ఇదానీమేతత్స్తోత్రపాఠాదౌ   ప్రవృత్తానాం  పురుషధౌరేయాణాం అవశ్యం భావి
ఫలం కీర్తయన్ స్తోత్రముపసంహరతి  సర్వాత్మత్వమితి ।

సర్వాత్మత్వమితి స్ఫుటీకృతమిదం యస్మాదముష్మింస్తవే
తేనాస్య శ్రవణాత్తదర్థమననాత్   ధ్యానాచ్చ సంకీర్తనాత్ ।

సర్వాత్మత్వమహావిభూతిసహితం స్యాదీశ్వరత్వం స్వతః
సిద్ధ్యేత్తత్పునరష్టధా    పరిణతం చైశ్వర్యమవ్యాహతమ్  ॥ ౧౦॥

ఇతి - ఉక్తప్రకారేన ,అముష్మింస్తవే -అస్మిన్ స్తోత్రే , ఇదమ్-

శ్రుతిషు  “ఇదం సర్వం యదయమాత్మా” ఇత్యాదిషు శ్రుయమాణం ,
సర్వాత్మత్వం - ప్రత్యగాత్మనః  స్వరూపత్వం,స్ఫుటీకృతం -

స్ఫుటమావేదితం,యస్మాత్ తేనాస్య -స్తోత్రస్య , శ్రవణాత్  -

గురుతో విధివచ్ఛ్రవణాత్, తదర్థమననాత్  -శ్రుతస్యార్థస్య 
యుక్తిభిరనుచిన్తనాత్,ధ్యానాత్ - శ్రవణమననాభ్యాం  నిర్ణీనస్య
తథైవ  సోహం సర్వాత్మా పరమేశ్వరోఽస్మీతి విజాతీయప్రత్యయతిరస్కారేణ
సజాతీయప్రత్యయైకవిషయీకరణాత్  , సంకీర్తనాత్ - సమ్యక్
పాఠాత్, సమ్యక్పరేభ్యః కథనాద్వా, సర్వాత్మత్వమహావిభూతిసహితం-
సర్వాత్మత్వమేవ మహావిభూతిః,మహతీ సిద్ధిరణిమాద్యపేక్షయా , తస్య
త్రివిధపరిచ్ఛేదశూన్యత్వాత్ , తయా సహితం యుక్తం,ఈశ్వరత్వం-
సత్యజ్ఞానానన్దలక్షణపరమేశ్వరత్వం  , తత్-శ్రుతిప్రసిద్ధం   ,స్వతః -
ఏవ నిత్యం విద్యమానం,స్యాత్ - భవేత్ అధునా జ్ఞాయత  ఇత్యర్థః  ।
పునః -భూయః,అష్టధా  - ష్టప్రకారేణ  ,అరిణతం -మాయాపరిణామరూపం,
అశ్వర్యం - చ అణిమాదికం,అవ్యాహతం - క్వచిదప్యప్రతిహతం , సిద్ధ్యేత్  -

“స ఏకధా భవతి త్రిధా  భవతి, స యది పితృలోకకామో భవతి సంకల్పాదేవాస్య
పితరస్సముత్తిష్ఠన్తే  ”, ఇత్యాది శ్రుత్యుక్తం   సర్వం భవేదిత్యర్థః  ॥ ౧౦॥

వమేషా కృతా వ్యాఖ్యా దక్షిణాశాముఖస్తుతేః ।
యథామతి, తయా తుష్టో దక్షిణామూర్తిరస్తు నః ॥

ఇతి శ్రీమత్పరమహంసపరివ్రాజకాచార్యకైవల్యానన్దయోగీన్ద్ర     -
పాదకమలభృఙ్గాయమాణ  - స్వయంప్రకాశయతి  విరచిత
శ్రీదక్షిణామూర్తిస్తోత్రవ్యాఖ్యా   లఘుతత్త్వసుధాఖ్యా సమాప్తా ॥
ఓం తత్ సత్ ॥హరిః ఓం ॥
Encoded Br. Pranipata Chaitanya pranipatachaitanya at yahoo.co.in

